
Вялікая Айчынная вайна з’яўляецца адной з самых значных падзей савецкай 

гісторыі. Нямала трагічных і гераічных момантаў гэтай вайны звязана з Беларуссю і 

Віцебскім рэгіёнам у прыватнасці. 

Ваенныя дзеянні пачаліся ў Віцебскай вобласці ўжо напачатку ліпеня 1941 года, 17 

ліпеня былі акупаваны апошнія райцэнтры – Езярышча і Расоны. Нягледзячы на 

складаныя абставіны пачатковага перыяду вайны і прапагандыстскую апрацоўку 

насельніцтва захопленых рэгіёнаў, з першых месяцаў акупацыі новыя ўлады сутыкнуліся з 

упартым супраціўленнем жыхароў Віцебшчыны. У гарадах і вёсках дзейнічалі 

падпольныя партыйныя і камсамольскія арганізацыі, падпольна выдаваліся раённыя і 

міжраённыя газеты. Актыўна разгарнуўся партызанскі рух, да восені 1942 года ўзнікла 

некалькі партызанскіх краёў і зон. Партызаны аказалі вялікую дапамогу савецкім войскам 

у вызваленні многіх гарадоў і населеных пунктаў. 

Вызвалена Віцебшчына ў выніку Беларускай аперацыі 1944 г. і Віцебска-

Аршанскай аперацыі 1944 г. Нямецкія фашысты згубілі ў вобласці 560 тыс. чалавек. 

Суражскі, Дубровенскі, Расонскі, Асвейскі, Бягомльскі, Мехаўскі раёны былі спустошаны. 

З 213 прадпрыемстваў саюзнага і рэспубліканскага значэння неразбураных засталося 2. 

Вайна ў рэгіянальным аспекце, праз прызму гісторыі Віцебшчыны, стала 

прадметам даследванняў шэрагу аўтараў, гісторыкаў і краязнаўцаў, архіўных і музейных 

супрацоўнікаў, літаратуразнаўцаў і іншых спецыялістаў. Але, нягледзячы на наяўнасць 

значнай колькасці прац, у якіх закраналася гісторыя Віцебшчыны 1941-1944 гг., застаецца 

шмат звязаных з ёю маладаследаваных і недаследаваных праблем. 

